
Schwarz-Schilling:
Obrazovanje  ne  smije  biti
talac nacionalizma

Visoki  predstavnik  i  specijalni  predstavnik  EU  Christian
Schwarz-Schilling  pozvao  je  danas  Parlament  Bosne  i
Hercegovine da konačno usvoji Zakon o visokom obrazovanju koji
je trebao biti usvojen još davno, u svome obraćanju studentima
na Univerzitetu u Tuzli.

Bosna i Hercegovina je prihvatila Bolonjski proces ali nije
donijela državni zakon o visokom obrazovanju.

“Još uvijek se nadam da će ovaj neuspjeh biti ispravljen prije
nego što napustim dužnost krajem juna,” rekao je Schwarz-
Schilling. “Ako se to ne desi, studenti na univerzitetima u
ovoj zemlji će i dalje trpiti posljedice: njihove diplome neće
biti priznate u inostranstvu i neće imati pristup programima
evropske razmjene.”

Visoki predstavnik i specijalni predstavnik EU naglasio je
kako je već u svome prvom obraćanju Parlamentu prije više od
godinu  dana  tražio  od  delegata  da  usvoje  Zakon  o  visokom
obrazovanju  bez  daljeg  odgađanja.  “Više  od  godinu  dana
kasnije, još uvijek čekam da se to desi.”

“Ako političari i građani ove zemlje žele da se priključe
Evropskoj  uniji  te  da  konkurišu  unutar  EU,  onda  moraju
prihvatiti evropske standarde i vrijednosti u oblasti visokog

obrazovanja,  te  izgraditi  sistem  koji  će  iz  temelja  biti
moderniziran,” rekao je Schwarz-Schilling.

U sektoru visokog obrazovanja, visoki predstavnik i specijalni
predstavnik EU naglasio je da je potreban napredak u četiri
ključna pitanja:

Bosna i Hercegovina mora imati državni zakonski okvir
podudaran sa Evropskim područjem visokog obrazovanja a
ne sa starom jugoslovenskom praksom;
Potrebno je reformisati i uskladiti finansijski okvir
prema kojem se finansira visoko obrazovanje kako bi se
osigurala  pravednija,  efikasnija  i  transparentnija
raspodjela sredstava;
Potrebno je uspostaviti okvir za utvrđivanje politika,
strategija i planiranje na državnom nivou, ali sa jasno
definisanom  mogućnošću  za  prenos  takvog  okvira  na
regionalni  nivo,  posebno  za  postdiplomske  studije  i
istraživanje; i
Novi institucionalni okvir za pojedinačne univerzitete
bi trebao uspostaviti standard prema kojem u procesu
odlučivanja  učestvuje  i  šira  javnost,  zaštititi
autonomiju  unverziteta,  te  poboljšati  upravljanje  i
rukovođenje univerzitetima.

Usvajanje  takvog  paketa  reformi  bi  stavilo  ovu  zemlju  u
domašaj Evropskog područja visokog obrazovanja. “To je sistem
koji reintegriše Bosnu i Hercegovinu u evropsku i svjetsku
zajednicu učenja, akademskog rada i istraživanja,” rekao je
Schwarz-Schilling.

Obrazovanje u Bosni i Hercegovini više ne smije biti “talac
nacionalizma”. Umjesto toga, obrazovanje mora težiti da bude
“demokratsko, otvoreno i inkluzivno”.  Ukoliko se ne stvori
takav sistem, lideri ove zemlje će imati propale studente “ne
samo kao buduće građane i glasače, već i kao radno sposobne
radnike,  naučnike,  poduzetnike  i  umjetnike”,  upozorio  je
visoki  predstavnik  i  specijalni  predstavnik  EU  u  svome



obraćanju.

Cjelokupan  tekst  govora  visokog  predstavnika  i  specijalnog
predstavnika Evropske unije možete vidjeti na www.ohr.int i
www.eusrbih.org.

